
Езярышча 

 

Тып населенага пункта  гарадскі пасёлак 

Раён вобласці   Гарадоцкі раён 

Год вызвалення   1943 

Месяц вызвалення   снежань 

Чысло месяца   15 

 

У 1935–1958 гг. г. п. Езярышча быў цэнтрам Мехаўскага раёна. З пачаткам Вялікай Айчыннай 

вайны і да акупацыі раёна тут быў створаны знішчальны батальён, які вёў барацьбу з нямецкімі 

лазутчыкамі і разведчыкамі. Пасёлак акупіраваны нямецка-фашысцкімі войскамі 17 ліпеня 1941 г. 

На базе знішчальнага батальёна 18 ліпеня 1941 года быў створаны Мехаўскі партызанскі атрад.  

Езярышча вызвалена ў ходзе Гарадоцкай наступальнай аперацыі 1943 г. Тры стралковыя 

дывізіі: 83-я гвардзейская, 156-ая і 29-ая, завяршылі акружэнне часцей 211-й пяхотнай дывізіі ворага. 

15 снежня дабілася поспеху 360-ая стралковая дывізія пад камандаваннем палкоўніка І. І. Чыннова, 

байцы 1197-га стралковага палка ва ўзаемадзеянні з 159-й танкавай брыгадай вызвалілі ад немцаў 

раённы цэнтр і чыгуначную станцыю Езярышча. 

У баях за Езярышча 

 

Гэта было ў снежні 1943 года. Зіма ўжо ўступіла ў свае правы. Баі з гітлераўскімі захопнікамі, 

якія завязаліся паўночней Гарадка, з’явіліся вынікам Невельскай аперацыі. Злучэнні  4-й ударнай 

арміі, абыйшоўшы возера Езярышча, выйшлі на шашу, што вяла на Гарадок і Віцебск. Тым часам 

часці трэцяга гвардзейскага кавалерыйскага корпуса генерала Н. С. Аслікоўскага глыбока ўрэзаліся 

ў размяшчэнне войск праціўніка, што прыкрывалі з поўначы подступы да Віцебска. Гэты перашэек 

шырынёй у тры кіламетры фашысты прастрэльвалі з абодвух бакоў не толькі мінамётна-

артылерыйскім, а нават і кулямётным агнём. 

198-ы танкавы полк гвардзейскай кавалерыйскай дывізіі ва ўзаемадзеянні з 23-ім 

гвардзейскім кавалерыйскім палком вёў баі ў гэтай гарлавіне з падрыхтоўчымі рэзервамі праціўніка. 

Выконваючы баявую задачу, ля вёскі Якушонкі танкавы ўзвод пад камандаваннем лейтэнанта 

Шашкова выйшаў уперад, але адразу ж быў атакаваны з тылу шасцю варожымі танкамі. Камуніст 

лейтэнант Шашкоў не разгубіўся, смела контратакаваў ворага і першым выстралам з гарматы 

падпаліў галоўны танк праціўніка і, ведучы агонь нахаду, рынуўся на ворага. Гітлераўцы адыйшлі ва 

ўкрыцце і адкрылі агонь. На танку Шашкова выйшла са строю радыёстанцыя і два апорныя колы, 

але экіпаж працягваў весці агонь і гнаць гітлераўцаў і запаліў яшчэ адзін варожы танк. Байцы ўзвода, 

натхнёныя дзеяннямі свайго камандзіра, знішчылі яшчэ тры варожыя машыны, а адзін танк 

гітлераўцы пакінулі, які застаўся ў якасці трафея. 

Усведамляючы важнасць страчанага рубяжа, гітлераўцы паспрабавалі знішчыць 

прарваўшыяся танкі Шашкова. Па ўсіх баявых машынах ворагі адкрылі агонь і перайшлі ў атаку. 

Спроба ворага вярнуць страчаны рубеж поспеху не мела. Узвод Шашкова адбіў усе атакі 

гітлераўцаў, утрымаў захоплены рубеж да падыходу галоўных сіл дывізіі. 

За асабістую храбрасць у баях ля пасёлка Езярышча Указам Прэзідыума Вярхоўнага Савета 

СССР ад 4 чэрвеня 1944 года старшы лейтэнант Віктар Рыгоравіч Шашкоў удастоены звання Героя 

Савецкага Саюза. 

Пасля паспяховага заканчэння акадэміі Генеральнага штаба генерал В. Р. Шашкоў і цяпер 

служыць ва Узброеных Сілах СССР. 

      К. Круцікаў, падпалкоўнік у адстаўцы 

 

 


